
C02 partikula bat atmosferatik desager dadin 120 urte behar dira 

Mila urtean beste emendatu da tenperatura azken ehun urteotan, Pierre Radanne ADEMEko presidente ohiaren arabera, eta egungo joera mantenduz gero, hiru gradu berotuko da Lurra 2050. urtea bitartean 

aitor renteria - BAIONA 

Mila urtean beste emendatu da tenperatura azken ehun urteotan, gizakiaren erruz. 1992. urtean, Klima Aldaketaren inguruko Munduko Goi Bilera egin zuten Rio de Janeiron (Brasil). Geroztik, eztabaida bero-bero dago, gero eta nabarmenagoa baita gizakiak klimari eragiten dion kaltea. Kyotoko Protokoloa, «muga eta akats guztiekin», iragana eta geroa bereizten dituen «mugarria» bilakatu da. Hala uste du Pierre Radannek, urte askoan ADEME Frantziako Ingurumenaren eta Energiaren Zaintzarako Agentziako presidente ohiak. Nolanahi ere, Kyotoko Protokoloan hitzartutakoa beteta ere, urteak beharko dira egindako kaltea konpontzeko. Izan ere, CO2 partikula batek 120 urte behar ditu atmosferatik desagertzeko, Radannen arabera. 

Lurraren berotzea eragoztea denon erantzukizuna dela nabarmendu zuen Pierre Radannek, joan zen larunbatean Baionan eskaini zuen hitzaldian. Berdeek ekarri zuten Baionara Radanne, klima aldaketaren inguruan gogoeta egiteko. Hona hitzaldian eman zituen datuetako batzuk, puntuz puntu: 

-Tenperatura: Atmosferara isurtzen den karbono dioxido (CO2) kopurua atxikiz gero, munduko tenperatura hiru gradutan emendatuko da, bataz beste, 2050erako. Batez bestekoa da hori, berez lurra itsasoa baino gehiago berotzen baita. Joan den mendean 0,6 berotu zen lurra batez beste. Frantzian, adibidez, gradu bat egin zuen gora tenperaturak eta Alaskan, berriz, lau gradu. Mundu mailako tenperatura bost gradutan emendatuko balitz, Alaskako tenperatura 14 gradu inguru emendatuko litzateke, munduko klima eta ekonomia ere erabat eraldatuz. «Naturaren zikloak agindu aldaketa ezin dugu ekidin, baina bai apaldu, bere horretan utzi edo mantendu», esan zuen Radannek, hipotesi ezberdinak aztertzerakoan. Lehen hipotesian, karbono dioxidoen isurketak bere horretan mantenduko direla aurreikusi zuen. «Zaila izanen da, uste baitugu 2050. urterako munduko biztanlegoa erdia emendatuko dela». Hipotesi horren ondorioz munduko kliman emanen diren aldaketak aztertu zituen. Basamortutzea nabarmendu zuen denen gainetik, eta horrek ekosistemei eta tokian tokiko ekonomiari egingo dien kaltea. Beltz ikusten du geroa Radannek, CO2 isuriak murrizteko ezer egin ezean. Izan ere, eta haren hitzetan, CO2 partikula batek 120 urte behar ditu atmosferatik desagertzeko. «Itsasoak CO2a hartzeko muga bat dauka eta hori errespetatzeko eta naturan sarraskirik ez eragiteko, bost aldiz murriztu beharko genuke gaur egun isurtzen dugun CO2 kopurua». 

-PETROLIO xahutzea: Energia iturri ezberdinen ustiapena ere aztertu zuen Radannek, tokian tokiko kontsumoan eta bilakaeran oinarrituz. 1990. urtean, Ameriketako Estatu Batuetako biztanle batek zortzi tona petrolio xahutzen zituen urtero, Australia eta Japoniako biztanleak bost tona eta Europakoak hiru. Txinan, berriz, tona batera ez ziren iristen. 2050.urtera begira, baina, kopuruak nabarmen aldatuko direla iragarri dute adituek, bereziki garatzeko bidean diren herrialdeetan. Horrela, Txinako biztanle batek 2 tona pasa xahutuko ditu, Afrika eta Asiakoek bertze bat, Europarrak lau tona eta Ameriketako Estatu Batuetako pertsona batek 8,5 tona. 

-PETROLIO USTIAPENA: «Badakigu naturak ezin duela jasan kopuru hori, eta baieztapen horren ondorioa izan zen Kyotoko Protokoloaren onespena», adierazi zuen Pierre Radannek. Akordioa gizakien historiako data saihestezina dela nabarmendu zuen, «mugarri bat». «Engoitik naturarekin batera aritzera behartuta gaude, klimari buruzko helburuak finkatuz eta betez». Kyotoko Protokoloaren helburu nagusia naturak jasan dezakeena baino CO2 gehiago ez ekoiztea da. Gizakiak naturarekin batera kudeatzen du klima eta horrek eragin zuzena dauka herrien energia politikan. Estatu guztiek eginkizun zehatzak dauzkate. 

-Jaurtiketen araubidea: Merkatu legeak gaindituz, Estatuek dagokien kopurua ekoitzi beharko dute. Norbanakoek ere eginkizun zehatza daukate eta helburuak ezin dira bete denen esku-hartzea bermatu ezean. 

PETROLIO USTIAPENA 

Petrolio krisirik «larriena» 2015-2030 artean izanen da 

Exxon Mobil multinazionalak 2002. urtean egin proiekzio taulak aztertu ditu Pierre Radanne ADEMEko zuzendari ohiak eta hauxe da atera duen ondorioa: «Itsasoan 2.000 metroko sakoneran ari gara petrolioa ateratzen egun, baina gero nora joanen gara bila?» 1982. urtetik hona, xahutzen diren hiru tonako, bakar bat bertzerik ez da atzematen. 

Peark Oil izenez ezagutzen da munduko ekoizpenaren gailurra. Egungo baliabideak aztertu dituzte eta Indonesian, esaterako, behera egin duela ikusi dute. «Konpainiek, baina, nahiago dute etekinak euren artean banatu, diru hori ikerketetarako baliatzea baino». Findegi bat egiteko 5-10 urte behar izaten dituzte egun. Petrolioa noiz agortuko den da denen kezka. Radannen iragarpenen arabera, 2025-2030 urtean izanen da petrolioa desagertu aitzineko azken krisialdia. «Orain arteko larriena» izango da, gainera. 1973. urteko petrolio krisialdiaren ostean, munduak hamahiru urte behar izan zituen zulotik irteteko. «Gure ondokoek etorkizuna asmatzen ikasi beharko duzue. Ez dago besterik». 

